
Cyber Swing 
 

Ein Stück erarbeitet für das momoll Jugendtheater Wil 

 

 

Besetzung 7D/ 3H 

Bild In Andeutung 

 

 

 

«Willst du lulu zu deinen Freunden adden?» 

Leonie, Fabian, Lila und Elinor sind eine ganz normale 

Clique, und ebenso normal ist es, dass ein Teil des 

gemeinsamen Lebens sich online abspielt. Doch eines Tages 

taucht im Cyber Space die geheimnisvolle lulu auf und bringt 

alles durcheinander. Plötzlich traut man sich mehr als sonst, 

begeistert sich für Dinge, die einen nie interessierten, 

entgleisen die Gefühle untereinander, und die Grenze 

zwischen Realität, Angstvorstellung und Wunschtraum 

verwischt immer mehr. 

«Und wär uf Mainstream setzt, hät scho verlore.» 

Personen 

 

Lila 

lily, ihr Cyberzwilling 

Leonie 

lola, ihr Cyberzwilling 

Fabian 

fantafab, sein Cyberzwilling 

Elinor 

lindy, ihr Cyberzwilling 

lulu 

Frau Diener, Lehrerin 

Herr Roesler, Lehrer 

Ausserdem: Computerspiel-KämpferInnen (Vorschlag: jede/r wählt als 

Kämpfer seinen späteren Cyberzwilling), Chor, 

Cybersprecher usw. 

 

 Bühnenbild 

Eine Art Arena, in der die virtuellen Szenen stattfinden, die sich später 

aber auch für die realen Szenen öffnen wird. Rund um die Arena die 

Orte, an denen blaues Licht die Bildschirme von Lila, Leonie, Fabian 

und Elinor symbolisieren. Im Moment befinden sich alle vier vor dem 

Bildschirm von Leonie und spielen ein Kampfspiel das zeitgleich von 

den anderen MitspielerInnen in der Arena verkörpert wird. 

 

 

Zeit 

Heute 

1. Szene 

Chor off Wir schreiben das Jahr 45 vor Christus. Die ganze 

bekannte Welt befindet sich in der eisernen Faust des 

Römischen Reiches und seiner machtgierigen Cäsaren. 

Aber Hoffnung keimt! Einige wenige unerschrockene 

Kämpfer haben sich aufgemacht, den magischen 

Dreifuss aus der geheimen römischen Festung zu 

befreien, die von Lemurenlegionen bewacht wird. 

Doch nur einem von ihnen kann es gelingen, den 

goldenen Dreifuss zu gewinnen und zum Führer der 

freien Welt aufzusteigen... 

Lila Was isch eigentlich en Dreifuess? Tönt irgendwie 

behinderet. 

Elinor Das isch en Art e Schüssle so zum Füür drin... 

Leonie Was au immer. Git en Bonus für de nöchscht Level. 

Lila Die „Lemure“ gsehnd au ehner ungsund uus. 

Elinor Das isch latinisch, aso, Lemure, das sind im 

altrömische Glaube so Geischter, aso, vo Verstorbene... 

Lila Hey, han i di öppis gfrögt? 

Elinor Ja, aso, nei, ich ha nu gmeint, wil du gseit häsch, 

ungsund, sie gsehnd ungsund uus, wäge gstorbe, und 

Geischter, und... 

Lila stöhnt. 

Fabian Jetzt hör uuf schnöde, Lila. Das isch nüt für Weicheier 

halt. Wirsch gseh, das fätzt. Wähl mol diin Spieler. 

Chor Odoaker, Germanenfürst aus den undurchdringlichen 

Wäldern des Hinterlandes... 

Lila Wäh, nei, dä sicher nöd. 

Elinor holt Luft für eine Erläuterung, wird aber von 

Fabian unterbrochen. 

Fabian Das isch eh miine. 

Lila Är wieder, ehrlich, setzt wieder voll uf Grobmotorik! 

Fabian Wieso, dä isch extrem starch i de Nahkampfattacke! 

Küülekombis, alles! Lueg! Odoaker macht Keulen-

kombinationenmoves. Wänn d s Timing häsch, bisch 

mit däm super bedient! 

Lila He, easy, Fab! Isch guet, isch super, Fabi, nimm en, dä 

passt voll zu dir. So, wiiter. 

Chor Lavinia, Amazonenprinzessin... 

Lila Aaargh! Nietetanga, bin i schwul oder was?! 

Leonie Mann, ey, Lila, dir cha mer hüt aber au nüt rächt 

mache. 

Chor Xandria, magisch begabte Druidentochter... 

Lila Wart emol, stop. Gang nomol zrugg! Die vorhär, die 

erinneret mi irgendwie voll a öppert. 

Chor Lavinia, Amazonenprinzessin... 

Fabian Ha scho immer tänkt, du muesch e schrägi 

Verwandtschaft ha. 

Lila Nei, ehrlich, die erinneret mi a... irgendwie a... 

Leonie Aso, ich nimm die vorhär da, die da mit däm 

Runedings... Runestab... 

Elinor Rune, das sind so Schriftzeiche, aso, früehner... da... 

Fabian Runestab-Xandria für Leonie, good choice, lueg, die 

hät es paar voll raffinierti moves...  

Xandria demonstriert ihre moves. 

Lila Heb mal de Latz, Fabi, ich muess mich konzentriere... 

Die erinneret mich a... 

Chor Robyn, Bogenschütze, Elfenkämpfer der Lüfte... 

Robyn demonstriert seine moves. 

Elinor Dä nimm ich... oder wott en öppert ander? Ich chan 

suscht au en andere näh, aso mir isch gliich, wänn 

öppert... 

Lila ...d Diener! Das isch d Diener! Sie verfolgt mi! Aah! 

Gang nomal zrugg! Da, gsehsch: Das Outfit: „demente-

Oma-zieht-sich-alleine-an“-Style vo obe bis une! Exakt 

d Diener! 

Fabian Wirsch jetzt paranoid, oder was... 

Leonie Moll, stimmt, hät öppis... Voll de Diener ihre 

Brockistyle! 

Lila, Leonie zitieren Frau Diener. „Jedes Teil es Unikat!“ 

Lila Brockistyle bis zum Bröckli chotze! Und dänn die 

Frise! 

Leonie Stimmt! Voll de Diener ihres Ufsteckfrisürli! Und die 

Löckli vor de Ohre! Doing-doing! 

Lila Aaaah! Hilfe! Das isch z vil! D Diener, ich schmeiss 

es! 

Fabian Mann, jetzt chum emal abe, mir müend sie ja nöd 

wähle! Nimm die, chum, die isch doch guet... 

Chor Zeta, Schwertkämpferin des Ostens... 

Lila Mission Impossible, ehrlich! Ich spil doch nöd i mene 

Spiel mit, wo d Diener jede Momänt cha um de Egge 

büüge! Was isch, wänn die s Muul ufmacht!?! Dä 

Dialäkt! En absolut tödlichi Waffe! „Lila, sie müend 

sich unbedingt meh für de Driissgjöhrig Chrieg 

interessiere, das isch total wichtig für ihri Zuekunft!“ 

Leonie Aaah... 

Lila No way, sorry, Lüt, ich schmeiss es! 

Fabian Du häsch doch wele im Multiplayermodus spile! Und 

jetzt hämmer extra d Elinor dezue iiglade... 

Elinor Isch scho guet, ich... ja, aso... macht nüt, ehrlich... 

Lila Ja, sorry, ey, Lindor, aber du verstahsch sicher… 

Elinor Ja, klar, keis Problem... 

Lila Ich cha ehrlich nöd miis Läbe riskiere, dass du au mal 

dörfsch mitspile, Lindor, verstahsch, oder... 

Elinor Klar, jaja, aso, scho klar... 

Lila Ey, Lindor, chugle ab! Das macht Chopfweh, diis 

Jagesage! 

Elinor Ja, klar, ich mein... 

Lila, Leonie Aaaah! 

Elinor Aso, sorry, ja, ich... 

Auch Fabian stöhnt auf. 

Lila Aso, isch en nätte Versuech gsi, Fabi, aber wär sowieso 

nöd gange. Ich bi eifach allergisch uf Lindorchugle. 

Die sind fascht so ätzend wie Milky Ways. Nume 

fascht so fad, aber gliich... 

Elinor Aber ich ha doch gar nüt... 

Lila Mir gsehnd eus, guys, vil Vergnüege no bii euem 

Dreifuess-Behinderetesport. Meet me online, spöter. 

 

 

2. Szene 

Elinor allein, sie bearbeitet ihre Tastatur. 

lindy Hallo Lila, hier Elinor, die einfach mal fragen will: 

Was ist eigentlich los? Seit dem ersten Tag an der 

Schule hackst du auf mir rum. Ich ha nüt gmacht, oder, 

am erschte Tag scho voll i diis Mässer gloffe, was han i 

gmacht, kei Ahnig, falschi Hose oder falsch glacht oder 

z vil ufgstreckt oder falsch ufgstreckt, cha mer das 

überhaupt, kei Ahnig, uf jede Fall voll is Mässer gloffe 

und hüülend heicho am erschte Tag scho und... 

Elinor unterbricht. Nei, Mischt, das chan i so nöd poste... So 

nöd, nöd wider s Opfer spile... 

Sie tippt. 

lindy Hei Lila, diini Schoggiwitzli sind im Fall soo chläbrig 

fängs und findt im Fall überhaupt niemert luschtig, im 

Fall lached alli nur, wils Schiss händ vor dir, entspann 

di mal, Lila, mach mal Pause, Lila mach mal „Lila 

Pause“, du, im Fall: Singt und tippt. „Die schönsten 

Pausen sind lila!“, im Fall... 

Elinor Nei, Scheisse, im Fall, im Fall, vil z vil im Fall, voll 

uncool... 

Sie tippt. 

lindy Liebe Lila, Ich schmeiss dich jetzt als Freundin aus 

meinem Profil, wil, simmer mol ehrlich, weniger 

Fründin cha mer gar nöd sii, au wänn mer besser mit 

dir befründet isch im Püntschuelhus und du 

bestimmsch, was cool isch und was nöd, und au wänn 

du am meischte Fründe uf diinere Siite häsch und am 

meischte likes und immer am meischte thumbs up 

überchunnsch und lols und alls, es langet! Jetzt lueg 

wie d ellei zrächt chunnsch, Lila, diini bescht 

Pointeliferantin verabschiedet sich vo dir! Best friends 

for never, Elin... 

Elinor ...Neineineinei, chan i nöd mache, Scheisse... Seufzt. 

Fründe git’s überall. Schön wär’s. Oh, Scheisse. Was 

mach i da, verdammt. So lost. 

 

 

3. Szene 

Alle befinden sich einzeln hinter ihren Bildschirmen. 

Sie chatten, d.h. tippen auf einer Tastatur und lassen 

ihre Cyberzwillinge in der Arena für sich sprechen. 

lily Jemand da? 

lola Yes. 

lindy Ja. 

lulu Hallo. Willst du lulu zu deinen Freunden adden? 

fantafab Na, wieder entspannt? 

lily Chlii überreagiert, sorry. Lindorchugle und 

undercover-Geschichtslehrerin = ein Supergau zu viel! 

lulu Hallo. Willst du lulu zu deinen Freunden adden? 

fantafab Händ ihr auch dauernd so Aafrage? 

lindy Ja, dauernd. 

lily Närvt… 

lola Yes... wer zum... ist „lulu“? 

lily Sicher eini vo de Neue i de Parallelklass. 

fantafab Schöns Föteli. 

lily Isch sie doch nie im Läbe sälber. 

lola Siit wänn stahsch du uf Haarpomade? 

fantafab Mal öppis anders. Ich lad sie ii: Hi Lulu. 

lulu eine Mischung aus 20er Jahre-Femme fatale und 

schwarzer Schwan aus Schwanensee Hi Fantafab! 

lola sehr schnell. Hi Lulu. 

lindy Hi Lulu. 

lily Hi Lulu. 

lulu Hi Lola, Hi Lindy – Lindy! Cool! Kännsch? 

lindy Was? 

lulu Lindy Hop. 

lindy Hopp? Heisst was? 

lily Nix hopp, lindy isch meh so fürs Chugle zueständig. 

Mänsche laufed – lindy chuglet! 

lulu Seit wär? 

lily Lily here. 

lulu Ups, lulu, lindy, lola, und jetzt au no lily... very 

original, was?!? Bitzli meh Swing, bitte, wenn du dich 

scho mal chasch sälber erfinde! 

lily Was sött das sii, swing? 

lindy Swing chunnt us em Änglische, vo schwinge, schaukle, 

schwenke, aso to swing, swang, swung, aber au so „uf 

dä Putz haue“, im Sinn vo läbesluschtig, und es git e 

Musigrichtig... 

lily Dich han i jetzt würkli nöd gfröget! Lindy, hopp, 

abchugle! Aso, „lulu“, vo was redsch? 

lulu Madam, if you have to ask, you´ll never ever know... 

aber klick mal youtube, hellzapoppin... und dänn mal 

luege, öb d immer no meinsch, du chasch dich bewege! 

H-e-l-l-z-a-p-o-p-p-i-n... 

Fabian, Leonie, Lila und Elinor tippen 

„hellzapoppin“ ein. Swingmusik. Sie schauen 

fassungslos das Finale der Tanzszene, man sieht nur 

ihre Gesichter. 

Fabian Oh, shit... 

Leonie Isch das tanze, oder isch das... 

Lila Puh... 

Leonie Autsch! 

fantafab Gäg die Shakira = Oberspasti! Hammer! 

lulu Na, lilylolalindy? Chömed er eu immer no originell 

vor? Die Kollege sind übrigens jetzt im Alter vo eune 

Urgrosseltere... 

lily Das gseht mer däm Filmli au a... Kei Ahnig, was a däm 

epileptische Schwarzwiiss-Knischter-Gehoppel cool 

söll sii! 

lulu Ou, da hät aber öppert e massivi Sehschwächi... sicher 

en akuti Hochglanz-Mainstream-Überdosis... Mal es 

paar Lesebrille-Dioptrie meh probiere? Vilicht chasch 

di dänn wieder bitz besser orientiere... 

Fabian kichert. Ha! Volltreffer... 

Lila Was erlaubt die sich eigentlich? Tippt. 

lily Lieber Hochglanz als scho in Verwesig begriffe! 

lulu Ihr händ ächt no überhaupt nüt mitübercho, oder? Siit 

churzem bahnt sich das Swing-Megarevival a! Säged 

nur, ihr händ no nüt vo de Electroswing-Wäle ghört?!? 

Losed ihr no Ländler? Oder uf Alice Cooper hange 

blibe?? Wo läbed ihr eigentlich? 

fantafab nhw (eine veschlüsselte Abkürzung des Wohnortes) 

lulu Danke, han i jetzt ehner im übertragene Sinn gmeint... 

fantafab Sorry 

lola Kann man das lernen, „Swing“? 

lindy Ja, kann man? 

fantafab Ja, wo git’s das? 

lulu Swing isch nöd eifach nume en Tanz, en Musigstil oder 

e Mode... Swing isch Härzbluet im Offbeat! Wänn 

öppis swingt, cha’s alles sii! Es gaht nöd um d Fassade, 

das muess vo inne cho... Cut, alles auf Anfang, wir 

machen das anders: Ihr kriegt raus, was euch wirklich 

bewegt + zeigt’s mir morgen. Same time, same place. 

Ich säg eu dänn, öb’s swingt. Good night, and good 

luck! See you im swing forum! Verschwindet. 

Fabian Wow. 

Lila Shit, was isch dänn das gsi... 

Leonie Härzbluet im Offbeat?!? 

fantafab This was magic. 

lily Är voll im Delirium oder was?!? Wottsch im Ärnscht is 

Swingforum mit diine mumifizierte Cyber-

Urgrosseltere goh höppele? 

lola Wänn’s de neu hype isch...  

fantafab Du chasch ja i däre Ziit wieder s "Friday" uswändig 

lärne. 

lola Mach doch au mit! 

lily Mach ich au! Lass ich mir doch nöd entgah! fantafab 

hät sicher voll Underhaltigswärt wänn verknallt! Und d 

Lindorchugle erscht, wänn sie höppelet!!! Hopp, lindy, 

hopp! Mach mit biim Spastitanz vo dä Untote! Lindy, 

hopp! Swing diini Chnöche! 

fantafab Mach was d wotsch. Aber wänn d im Swingforum 

wotsch mitmache, muesch au öppis büte! c u dänn oder 

au nöd. - Ah ja: und don´t forget to vote! Für em 

Schwander siini Migros-Budget-WG-Bewerbig! Und 

fahred nöd mit em frisierte Töffli dur nhw (eine 

veschlüsselte Abkürzung des Wohnortes), zwei neui 

Blitzer! 

lily Schriib doch grad Niederhelfenschwil (eigener 

Wohnort), Hirni...  

fantafab Love you, too. 

Lila Ach, figg di. 

Alle Bildschirme erlöschen, alle Cyberzwillinge ab. 

 

 

4. Szene 

Lila Swing-Megarevival... En Schiissbluff isch das doch... 

das hett ich doch... mitübercho?!? Mal google, nur zur 

Sicherheit... 

Sie tippt „Swing“ als Suchbegriff ein. Die 

Internetrecherche funktioniert nach dem Schnee-

balleffekt: Sobald ein Cybersprecher mit seinem Text 

beim nächsten Schlagwort (fett gedruckt) anlangt, 

setzt der nächste mit demselben Schlagwort ein, ohne 

dass der vorherige Sprecher aufhört. Ev. kann man 

auch versuchen, das Publikum in die Big Band-

Sektionen aufzuteilen oder Tanzsequenzen einzu-

bauen. Auf jeden Fall steigern sich Lautstärke und 

Rhythmus, bis das Ganze in eine ohrbetäubende 

Kakophonie ausartet und schliesslich in sich 

zusammenbricht. 

-SWING bezeichnet eine Stilrichtung des Jazz, die ihre Wurzeln in der 

Zeit der 20er- bis 30er-Jahre in den USA hat. Sie 

wurde ursprünglich von Afroamerikanern entwickelt 

und ist untrennbar mit der Entstehung der Big Band 

verbunden. Diese hatte als Musikerformation ihren 

Durchbruch Ende der 20er-Jahre, als in der 

Weltwirschaftskrise viele kleinere Ensembles zur 

Auflösung gezwungen waren. Die arbeitslosen Musiker 

schlossen sich zur wirtschaftlicheren Big Band 

zusammen, um weiter ihren Lebensunterhalt bestreiten 

zu können... 

-die BIG BAND teilt sich intern in drei Gruppen auf: Die REED- oder 

HOLZSEKTION, die BRASS- oder BLECH-

SEKTION und die RHYTHMUSGRUPPE 

-Die REED- oder HOLZSEKTION wird von einem 

Baritonsaxophon, zwei Tenorsaxophonen und zwei 

Altsaxophonen gebildet, die häufig die Melodiestimme 

übernehmen, weshalb die Holzgruppe häufig auch als 

Melodysection bezeichnet wird. Singt ein 

Melodiebeispiel. 

-Die BRASS- oder BLECHSEKTION setzt sich aus jeweils vier 

Trompeten und Posaunen zusammen. Eine Aufgabe der 

Trompeten ist das Einbringen von Shouts, 

rhythmischen, kurzen Einwürfen in der jeweiligen 

Harmonie, die zusammen mit einem fähigen 

Schlagzeuger einen Teil des Bigbandgrooves 

ausmachen... Singt Shouts. 

-Die RHYTHMUSGRUPPE, bestehend aus Klavier, Bass, 

Schlagzeug und teilweise Gitarre ist als Motor der 

Band zu verstehen. Im durchgängigen Offbeat- Spiel 

ganzer Melodiepassagen erhält das SWING-Phänomen 

eine besondere Dominanz. Schnippst Offbeats. 

 -sehr schnell: Das SWINGschema ist klassisch eine 

Viertelnote gefolgt von zwei (formalen) Achtelnoten, 

worauf wieder ein Viertel folgt und so weiter. Würde 

die Band beide Achtel straight, also tatsächlich halb so 

lang wie die Viertel spielen (wie es ja meist notiert ist), 

wäre das kein SWING. Tatsächlich wird der erste 

Achtel etwas länger als der zweite gespielt, was 

wiederum auch vom Tempo abhängt, und so ein 

federndes, tragendes Rhythmusgefühl erzeugt. 

Metrisch sind diese SWING-eights dann ungefähr 

identisch mit einer Achteltriole, weswegen man das 

Phänomen des Swing auch als „Triolen-Feeling“ 

bezeichnet. Allerdings wird man kaum eine 

Swingaufnahme finden, auf der sie tatsächlich mit den 

Triolen identisch sind, da sich die ternälen Achtel auch 

durchaus in Richtung punktierte Achtel-Sechzehntel 

verschieben können (je nach Stück)... 

 

-ElectroSWING entstand um die Jahrtausendwende und bezeichnet die 

Kombination moderner, elektronischer Tanzmusik und 

Swing. Die Tanzbarkeit des Swing wird durch die 

elektronische Basslinie noch verstärkt. Electroswing 

wird zunehmend bekannter und die Zahl der Künstler - 

anfangs wenige Pioniere - nimmt stetig zu... 

-SWING Medela Brustpumpe: Eine elektrische Brustpumpe, die sich 

dem Alltag der dynamischen Mutter perfekt anpasst. 

Die Medela Brustpumpe SWING ist handlich, leicht 

und passt in jede Aktentasche. Sie ist einfach in der 

Anwendung und erleichtert den Alltag der 

berufstätigen stillenden Mutter in nie zuvor gekannter 

Weise. Demonstriert das Handling der Brustpumpe. 

-SWINGer Club Dübendorf. Warum für Sex bezahlen? Ob offene 

Singlefrau, experimentierfreudiges Paar oder 

standfester Singlemann, in Cäsars Swinger Sauna 

bleibt kein Wunsch unerfüllt... 

Alles bricht zusammen. 

 -„What´s the swing? - Madam, if you have to ask, 

you´ll never ever know...“ 

Lila Hm. 

5. Szene 

Die Arena als Lehrerzimmer. Eintritt Frau Diener, 

ziemlich aufgebracht, gestikuliert mit einem 

gebrauchten Kaffeefilter in der Hand, der alles 

volltropft. Hinter ihr Herr Roesler, der gewissenhaft 

mit seinem Taschentuch die Tropfen aufwischt. 

Frau Diener Jajajaja. Nei! S Problem isch nöd dä technisch 

Fortschritt, s Problem isch, dass mir nöd fähig sind 

demit umzgah! Zum Biispil, lueg: I dä letschte Jahr hät 

zum Biispil d Kafikultur ja unbestritte Fortschritt 

gmacht. Nume, wo trinkt me no Filterkafi, und dänn no 

so nen dünne Bisi? Bii eus im Püntschuelhus! 

Herr Roesler Johanna, bitte... 

Frau Diener Debii han i em Lehrerkollegium letscht Wiehnacht e 

nagelneui Nespressomaschine gschänkt! Und was 

passiert? Nach zwei Wuche kaputt, siithär staht sie da 

ume... Sie zeigt auf die kaputte Kaffeemaschine. ...Da! 

Siit Wiehnachte! Und niemert isch fähig, sie z 

repariere! Kein einzige vo däne dipl. phil II 

Naturwüsseschaftler! 

Herr Roesler Bio isch jetzt au nöd würkli so nes technischs Fach... 

Frau Diener Du bisch ja au nöd grad miin erschte Hoffnigsträger 

gsi. Du trinksch ja sowieso kei Kafi. Isch das eigentlich 

wäge diinere Halitophobie? 

Herr Roesler Nei, nöd diräkt... das mit em Kafi isch meh nur...  

Frau Diener Was, gäg Kafi bisch au no allergisch? 

Herr Roesler Nei, säb sind d Erdbeeri... 

Frau Diener Ich ha gmeint, d Baumnüss? 

Herr Roesler ...nur die gsprützte... aber... ja, aber nei, das mit em 

Kafi isch... eifach en nervöse Mage. 

Frau Diener Oh. Ja. Tja... Uf jede Fall isch d Technik ellei nie a 

öppisem tschuld. Wänn mer mit ere cha umgah, tüend 

sich eim neui Wälte uuf! Zum Biispil, lueg: dä Fabian 

Bischofberger. A dä bin i bis jetzt no nie anecho, ich ha 

immer gmeint, dä heig nume siini Markejeans im 

Chopf... Aber jetzt heb di: Muesch emal luege, was dä 

googlet! Sie drückt Roesler den tropfenden Filter in 

die Hand und schnappt sich Fabians ipad. 

Herr Roesler Wo häsch das här? 

Frau Diener Das? Han i... konfisziert... i de letschte Gschichts-

lektion. 

Herr Roesler Du...?!? 

Frau Diener ...ja... Ja, ich weiss, was d wotsch säge, Überträtig und 

so... Aber lueg, ich wüsst nöd, was ich weiss, wänn i 

das nöd gmacht hett... Und das wär schad! 

Herr Roesler Bisch du wahnsinnig? Weisch was für Konsequenze 

das cha ha?!? Du chasch doch nöd eifach däm siini 

Verläuf goh checke! 

Frau Diener Jetzt wart doch mal! Da, lueg: Dä interessiert sich total 

für d 30er/40er Jahr! Swing, Louis Armstrong, Duke 

Ellington! Lindy Hop! 

Herr Roesler Johanna, isch dir klar, wär am Fabian Bischofberger 

siini Eltere sind? Weisch, mit wäm du dich da aleisch! 

Frau Diener Du seisch doch die ganz Ziit, mir sötted eus meh für 

die Jugendliche interessiere. Eus nöd so abhänke la! 

Als elteri Generation. 

Herr Roesler Aso Momänt! So alt simmer jetzt au no nöd, oder? 

Frau Diener Under Digital Natives scho! Da ghörsch nach foif Jahr 

zum Altiise! Nach sibe bisch Steiziit! Und nach nün es 

Fossil mit höchschtens no archäologischem Wärt. Aber 

egal! Ich han usegfunde: Mir händ e gmeinsami 

heimlichi Liideschaft! Miini Kei-Bock-Läckmer-

Schüeler betriibed es Swingforum! 

Herr Roesler Das staht der, wänn d di so... begeischterisch... 

Frau Diener Ich säg der eis: Ich trät da bii! Inkognito natürli. Ich 

mach mer es Facebook-Profil... Bruuch nume no en 

Name, Jo... jo... so nes... so ne... Abchürzig, weisch... 

Jojo, nei... 

Herr Roesler Pass uuf, Johanna. Du bisch grad debii voll d Dischtanz 

z verlüre. 

Frau Diener Dischtanz, Dischtanz. Me lärnt niemert us Dischtanz 

würkli känne, oder? Aber was säg i da a mene 

bekännende Halitophobiker... Jo... jo... ghurt, nei, 

Seich... 

Herr Roesler Jo isch sowieso scho falsch. Ich mein, Jott. Gang uf 

tsch. Joe. Oder so. 

Frau Diener Joe isch guet! Joe isch super. Danke, Gabriel! Bisch en 

Schatz! Will abgehen. 

Herr Roesler Aber pass uuf... ...und stolpert beinahe selber über die 

kaputte Kaffeemaschine. Hebt sie auf. 

Frau Diener Tja. I däm Fall da, müemer wahrschiinlich no länger uf 

de erlösend Prinz warte... 

Herr Roesler De George Clooney isch wahrschiinlich eifach z 

beschäftigt. 

Frau Diener Ach was, George Clooney... En guete Mechaniker hett 

i bruucht. Tja. Träume wird mer ja no dörfe. Sie packt 

ihm die Maschine auf den Arm und nimmt die 

labbrige Filtertüte wieder an sich. Ich kümmere mich 

mal vorläufig... um das da. Ab mit der tropfenden 

Filtertüte. 

Herr Roesler Jou. Joe. Er seufzt. 

6. Szene 

Gleiche Situation wie bei 3. Szene, nur dass Fabian 

mit Leonie hinter dem Bildschirm sitzt, sein eigener 

ist ja von Frau Diener konfisziert und weg. Frau 

Diener schaut an einem anderen Ort mit, ohne in der 

Arena in Erscheinung zu treten. Die Cyberzwillinge 

tragen alle irgendein Attribut, das an die Swingzeit 

erinnert, eine Schiebermütze, Perlenkette, Bubikopf 

o.ä.. 

lulu Hello und willkommen zu unserem Swingforum. Same 

time, same place... same people? 

fantafab Bin da. 

lindy Ich auch. 

lily …und ich. 

lola …und ich. Hello lulu. 

lulu Same time, same place, same people! Welcome! Was 

zeigt ihr uns? 

fantafab Hatte noch einen Unfall. Geschichtslehrerin hat mein 

ipad beschlagnahmt. Kein Zugang! Aber lola hat mich 

gerettet. Jetzt haben wir zusammen was gemacht. 

lulu Superüberraschung! Und los geht’s! 

Fabian und Leonie wünschen sich wortlos Glück und 

posten ihr Filmchen. fantafab und lola tanzen ein 

umwerfend skurriles Pas-de-deux, eine Choreo-

graphie nur mit ihren Schiebermützen und 

Hosenträgern, ev. zu Doo Uap Doo Uap Doo Uap von 

Gabin/Duke Ellington: „You don´t need a thing if 

you ain´t got that swing...“ (Electro SwingII). Fabian 

und Leonie wippen mit und doppeln die 

Choreographie teilweise, die anderen wippen mit. 

Grosser Applaus. 

lulu Welcome to the club! 

lindy Fantastisch! lolastisch! 

lily Wow... 

fantafab Echt? 

lulu That´s swing! 

lola Ouaaaah! Bin i froh! 

Fabian und Leonie klatschen sich ab. Lila wirft einen 

Riegel ein. 

lulu Who´s next? 

Elinor So, lindy, hop! 

Elinor postet ihr Filmchen. 

lindy schiesst auf dem Einrad in die Arena. 

Coooooooming! Sie legt ein kurzes, halsbrecherisches 

artistisches Solo aufs Parkett (Swingmusik?) 

lulu Auf jeden Fall ein ziemlich schwungvoller Start... 

Musst deine Mitte noch finden, aber du bist ja 

offensichtlich auch das Küken in dieser Runde... eiert 

noch ein bisschen, könnte aber swingen, wenn du 

weiter brütest... überraschend, auf jeden Fall... 

lily Also überraschend han ich das nöd gfunde, dass d 

Lindor chuglet! 

lulu Oh, Lily drängt sich vor! Hi Lily! Was hast du denn 

Überraschendes auf Lager? 

lily Ich dachte, ich könnte... wollte immer schon mal... 

singen, also: Ich singe von Whitney Houston... „I... will 

always love you”. 

Lila will ihr Filmchen posten. 

lulu Stopp! Gnade! 

lily Was ist? 

lulu Das ist nicht dein Ernst, oder? 

lily Wieso, doch... 

lulu Was hat das mit Swing zu tun? 

lily Ha gmeint, „Swing“ heig nöd eifach nume mit eme Stil 

z tue? 

lulu Aber was Swing hät, wird zwangsläufig au Stil ha! Und 

wär uf Mainstream setzt, hät scho verlore. Weisst du, 

was 62% aller weiblichen Castingteilnehmerinnen 

vorsingen wollen? „And I... will always love you...“  

Alle anderen (Cyberzwillinge und Originale) fallen 

ein. Brechen dann in Lachen aus. 

lily Aber ich ha gmeint, es chunnt nöd drufa, was mer 

macht, sondern wie?!? 

lulu Das isch ja au so! Aber mit billig kopiere chunnsch nöd 

wiiter! Lolalu-äh, -lily! 

lily Aber d Lindor hät doch au eifach... 

lulu Gsehsch, das zum Biispil, diini Liideschaft für 

Schoggisnacks, das isch zwar nöd grad dä Bringer, aber 

immerhin öppis Eigets: Scho das chönnt en Aafang sii! 

Vorschlag, lily: Bis morgen schreibst du uns ein 

Gedicht mit nume Schoggisnacks! 

lily Spinnsch?!? Schoggibrügel?!? Was söll da dra „Swing“ 

sii? 

lulu Ufs Thema chunntʼs nöd a, wie gseit... Swing isch scho 

gschribe worde übers Teetrinke. Über usverchaufti 

Banane. Über d Arche Noah. Wieso nöd Schoggi-

stängel? Vilicht findsch ja so mal use, wär du würklich 

bisch? Vilicht chunnt da mal öppis Originells use? 

Irgendwo hinder de Hochglanzfassade? E chlii... 

Swing? Also – probier emal nöd anderi z kopiere, lily! 

Immer schön Offbeat dänke! Und s Härzbluet nöd 

vergässe... See you tomorrow – im Swingforum! Thank 

you, goodnight – and good luck! 

Alle Cyberzwillinge weg. 

Lila Die spinnt doch! Wott die mich verarsche?!? Es 

Gedicht us... Wär glaubt die eigentlich, dass sie isch? 

„Immer schön offbeat dänke“... „Es Gedicht mit nume 

Schoggisnacks“... Wär bin i dänn! Wär... Wär... isch 

die eigentlich, die... „Lulu“?!? 

7. Szene 

fantafab He, lola. Bisch da 

lola Yes… 

fantafab Bi wieder back online, d Diener hät miis ipad 

zruggbracht. Git no Ärger, miin Alte chochet. 

lola Gscheht ere rächt 

fantafab Egal. Lola, muess mol under 4 Auge mit der rede 

lola Schiess los! 

fantafab Nei, ich mein, ohni Freunde und Pinnwand und so. 

Ohni alles. Gömmer chat? 

lola Hey. 

fantafab Hey. Good to c u. Ha dänkt vo wäge Gedicht. Chönnti 

doch au mol. Ha scho lang eis im Chopf. Aber ha mi 

bis jetzt nöd getraut. 

lola Schiess los 

fantafab Aber niemerem wiitersäge 

Leonie Was hät dänn dä...? 

lola Euses Gheimnis. Schsch. 

Leonie Schsch. 

Fabian Huh. Okay. 

fantafab Okay. Aber nöd lache. 

lola Ich lach nöd. Schwörs. No lol. 

fantafab Bi suscht nöd dä Romantiker oder Dichter oder so. 

Aber da, weiss nöd, isch mer eifach so cho. Vo sälber. 

Leonie alarmiert. Huh. 

lola Okay. 

fantafab Aber gäll, redsch no mit mir, au wänn d s blöd findsch. 

lola Promise. 

fantafab Okay, ich schickʼs. Heb di. 

Fabian schickt sein Gedicht mit einem „KLICK“ auf 

Reise. Dreht dann eine Peinlichkeitstour. 

